БАТЛАВ.
УЛСЫН ИХ ХУРЛЫН ГИШҮҮН …………………………. Б.ПУНСАЛМАА


УЛСЫН ТӨСВИЙН ХӨРӨНГӨ ОРУУЛАЛТААР ТӨСӨЛ, АРГА ХЭМЖЭЭГ
САНХҮҮЖҮҮЛЭХ ТАЛААР АВЧ ХЭРЭГЖҮҮЛЭХ ЗАРИМ АРГА ХЭМЖЭЭНИЙ ТУХАЙ МОНГОЛ УЛСЫН ИХ ХУРЛЫН ТОГТООЛЫН ТӨСЛИЙГ 
ҮЗЭЛ БАРИМТЛАЛ

Нэг. Тогтоолын төсөл боловсруулах үндэслэл, шаардлага
1.1. Хууль зүйн үндэслэл
Монгол Улсын Үндсэн хуулийн Хорин тавдугаар зүйлийн 1 дэх хэсгийн 7-д “төрийн санхүү, зээл, албан татвар, мөнгөний бодлого, улсын эдийн засаг, нийгмийн хөгжлийн бодлого, үндсэн чиглэлийг тодорхойлж, хөгжлийн болон үндэсний аюулгүй байдлын бодлогод нийцүүлэн боловсруулсан Засгийн газрын үйл ажиллагааны хөтөлбөр, улсын төсөв, түүний гүйцэтгэлийн тайланг батлах”, мөн “Төрийн санхүү, төсвийн хяналтыг хараат бусаар хэрэгжүүлэх байгууллагын бүрэн эрх, зохион байгуулалт, үйл ажиллагааны журмыг хуулиар тогтооно” гэж тус тус заасан.
Монгол Улсын Үндсэн хуулийн Хорин зургаадугаар зүйлийн 1 дэх хэсэгт “Ерөнхийлөгч, Улсын Их Хурлын гишүүн, Засгийн газар хууль санаачлах эрх эдлэх бөгөөд энэхүү эрхийн хүрээ, хязгаарыг хуулиар тогтооно.” гэж, Монгол Улсын Их Хурлын хяналт шалгалтын тухай хуулийн 24 дүгээр зүйлийн 14.2 дахь хэсэгт “Нэгдсэн хуралдаан энэ хуулийн 14.1.2, 14.1.3-т заасан мэдээллийг хэлэлцээд Улсын Их Хурал (УИХ)-аас тодорхой шийдвэр гаргах болон хууль тогтоомжийн биелэлтийг хангуулахаар Засгийн газар (ЗГ)-т чиглэл өгөх шаардлагатай гэж үзвэл холбогдох Байнгын хороонд энэ талаар чиглэл өгч болно, мөн зүйлийн 14.3-д “Улсын Их Хурал хууль тогтоомжийн биелэлтийг хангуулахаар Засгийн газарт чиглэл өгөх тухай Монгол Улсын Их Хурлын тогтоол баталсан бол Засгийн газар уг тогтоолын биелэлтийг мөн тогтоолд заасан хугацаанд Улсын Их Хуралд танилцуулах үүрэгтэй” гэж тус тус заасан.
Монгол Улсын жилийн төсвийн төсөлд Улсын төсвийн хөрөнгө оруулалт (УТХО)-аар хэрэгжүүлэх төсөл арга хэмжээ (ТАХ)-г хавсралтаар баталдаг. ТАХ-г улсын УТХО-аар санхүүжүүлэхээр төсвийн төсөлд тусгахын тулд Засгийн газрын 2023 оны 07 дугаар сарын 19-ний өдрийн 278 дугаар тогтоолын хавсралтаар баталсан “ТӨСВИЙН ХӨРӨНГӨ ОРУУЛАЛТААР ХЭРЭГЖҮҮЛЭХ ТӨСӨЛ, АРГА ХЭМЖЭЭГ ТӨЛӨВЛӨХ, САНХҮҮЖҮҮЛЭХ, ХЯНАХ, ТАЙЛАГНАХ ЖУРАМ”-аар барилга байгууламж, их засвар, тоног төхөөрөмж, зөвлөх үйлчилгээ зэрэг төсвийн хөрөнгө оруулалтаар хэрэгжүүлэх төсөл, арга хэмжээг төлөвлөх, санхүүжүүлэх, хянах, тайлагнах, тэдгээртэй холбогдсон харилцааг зохицуулдаг байна.
Төсвийн тухай хуульд заасны дагуу улсын төсвийг дараах цаглавраар төлөвлөж ЗГ-аас УИХ-д өргөн мэдүүлдэг.

Тухайн жилийн улсын төсөв, Ирээдүйн өв сангийн төсөв,Үндэсний баялгийн сангийн төсөв, Нийгмийн даатгалын сангийн төсөв, Эрүүл мэндийн даатгалын сангийн төсвийг дараах цаглаврын дагуу боловсруулж, батална[footnoteRef:1]: [1:  Төсвийн тухай хуулийн 8 дугаар зүйлийн 8.4 дэх хэсэг] 

· төсвийн төвлөрүүлэн захирагчид харьяалагддаг төсвийн шууд захирагч нь жилийн төсвийн төслөө жил бүрийн 7 дугаар сарын 09-ний дотор харьяалах төсвийн төвлөрүүлэн захирагчид хүргүүлэх;
· төсвийн төвлөрүүлэн захирагч, төсвийн төвлөрүүлэн захирагчид харьяалагддаггүй төсвийн шууд захирагч жил бүрийн 07 дугаар сарын 20-ны дотор жилийн төсвийн төслөө харьяалагдах төсвийн ерөнхийлөн захирагчид хүргүүлэх;
· төсвийн ерөнхийлөн захирагч жилийн төсвийн саналаа жил бүрийн 07 дугаар сарын 25-ны дотор санхүү, төсвийн асуудал эрхэлсэн төрийн захиргааны төв байгууллага, төрийн аудитын байгууллага, Улсын Их Хуралд хүргүүлж, нийтэд ил тод мэдээлэх;
· санхүү, төсвийн асуудал эрхэлсэн төрийн захиргааны төв байгууллага энэ хуулийн 8.4.3-т заасан жилийн төсвийн саналыг дунд хугацааны төсвийн хүрээний мэдэгдэл, улсын хөгжлийн жилийн төлөвлөгөөнд нийцүүлэн нэгтгэн боловсруулж, эдийн засаг, хөгжлийн асуудал эрхэлсэн төрийн захиргааны төв байгууллагаар хянуулж, жил бүрийн 08 дугаар сарын 15-ны дотор Засгийн газарт өргөн мэдүүлж, нийтэд ил тод мэдээлэх;
· Засгийн газар жилийн төсвийн төслийг жил бүрийн 09 дүгээр сарын 01-ний дотор Төрийн аудитын байгууллага, Төсвийн тогтвортой байдлын зөвлөлд хүргүүлж, Улсын Их Хуралд өргөн мэдүүлэх;
· Засгийн газар жилийн төсвийн төслийг Улсын Их Хуралд өргөн мэдүүлснээс хойш ажлын гурван өдрийн дотор нийтэд мэдээлэх;
· төрийн аудитын төв байгууллага жилийн төсвийн төслийн талаарх дүгнэлтийг Улсын Их Хуралд жил бүрийн 09 дүгээр сарын 15-нд хүргүүлж, нийтэд мэдээлэх;
· Төсвийн тогтвортой байдлын зөвлөл төсвийн төслийн талаарх дүгнэлтийг Улсын Их Хуралд жил бүрийн 09 дүгээр сарын 15-нд хүргүүлж, нийтэд мэдээлнэ;
· Улсын Их Хурал жилийн төсвийн төслийг хэлэлцэн жил бүрийн намрын ээлжит чуулганаар хэлэлцэн 11 дүгээр сарын 15-ны дотор батлах.
Мөн төсвийн тухай хуульд хөрөнгө оруулалтын төсөвлөлтийн талаар дараах зохицуулалтыг тусгасан байдаг. Үүнд:
· Төсвийн тухай хуулийн 29 дүгээр зүйлийн 29.3.5 дахь заалт “шинээр эхлэх барилга, байгууламж, хөрөнгө оруулалтын төсөл, арга хэмжээг хэрэгжүүлэх хугацаанд тэнцүү хуваарилсан хэмжээнээс багагүй байхаар тооцож, гурван жилд багтаан санхүүжүүлж, дуусгах”;
· Төсвийн тухай хуулийн 29 дүгээр зүйлийн 29.3.6 дахь заалт “тухайн жилд батлагдсан хөрөнгө оруулалтын төсөл, арга хэмжээний санхүүжих дүнг төсвийн тодотголоор бууруулахгүй байх”.
· Төсвийн тухай хуулийн 29 дүгээр зүйлийн 29.4 дэх хэсэг “Хөрөнгө оруулалтын төсөвт техник, эдийн засгийн үндэслэл хийгдсэн, зураг төсвөө батлуулсан, хуульд заасан бусад зөвшөөрөл олгогдсон төсөл, арга хэмжээг тусгана.”
· Төсвийн тухай хуулийн 29 дүгээр зүйлийн 29.7 “Үйлдвэрлэлийн түүхий эдийн үнийн индекс нь батлагдсан төсөвт тооцсон хэмжээнээс хоёр дахин өссөн тохиолдолд түүнийг тухайн жилийн төсвийн тодотголд тусган өөрчилнө.”
· Төсвийн тухай хуулийн 29 дүгээр зүйлийн 29.8 дахь хэсэг “Гүйцэтгэгч байгууллагын буруутай үйл ажиллагаанаас хамаарч энэ хуулийн 29.7-д заасан нөхцөл байдал үүссэн нь хөрөнгө оруулалтын төсөвт өртгийг өөрчлөх үндэслэл болохгүй.” гэж тус тус заасан нь төсвийг төлөвлөхөөс гүйцэтгэн улсын комисст хүлээлгэн өгөх явцад хэрэгжихгүй байгаа байдал илэрч байна.
1.2.Практик шаардлага
Энэ цаглаврын дагуу төсвийн хөрөнгө оруулалтаар хэрэгжүүлэх ТАХ (барилга байгууламж, их засвар, тоног төхөөрөмж, зөвлөх үйлчилгээ зэрэг)-г төлөвлөх, санхүүжүүлэх, хянах, тайлагнах, тэдгээртэй холбогдсон харилцааг зохицуулах мөн төсвийн төслийг ЗГ-аас өргөн мэдүүлсний дагуу УИХ-аар хэлэлцэн батлах үйл явцад хуульд тавигдсан шаардлага хангаагүй ТАХ-г батлах, улмаар тендер зарлах, гүйцэтгэх явцад чадавхгүй, туршлагагүй гүйцэтгэгчийн улмаас ТАХ хугацаандаа ашиглалтад орохгүй удах, зогсох, гэрээг цуцлах, анх батлагдсан төсөвт өртөг нь нэмэгдэж төсөвт дарамт учруулах зэрэг асуудлууд жил жилийн улсын төсөвт ихээр тусгагдаж, төсөвт маш ихээр дарамт учруулах үзэгдэл бий болжээ. 
Төсвийн тухай хуулийн 29 дүгээр зүйлийн 29.4-т “Хөрөнгө оруулалтын төсөвт техник, эдийн засгийн үндэслэл хийгдсэн, зураг төсвөө батлуулсан, хуульд заасан бусад зөвшөөрөл олгогдсон төсөл, арга хэмжээг тусгана.” гэж заасан байтал УТХО-аар санхүүжүүлэх ТАХ-г төсвийн төсөлд тусгахад ТЭЗҮ-гүй, батлагдсан зураг төсөвгүй, нэг маягийн зураг төсөл, жишиг үнэ ашигласан ТАХ олноор тусгагдаж, дараа нь цаг алдуулах, тухайн төсөл зогсох, төсөвт өртөг нь нэмэгдэх, улмаар улсын төсөвт томоохон санхүүгийн дарамт үүсгэх байдал бий болсоор уджээ.
Тухайлбал, 
2024 онд нийт 1319 ТАХ улсын төсөвт тусгагдсаны 449 ТАХ-ний анх батлагдсан төсөвт өртөг 2,579,116 сая төгрөг нь 1,616,832 сая төгрөгөөр нэмэгдэж 4,195,948 сая төгрөг болсон,
2025 онд нийт 639 ТАХ улсын төсөвт тусгагдсаны 142 ТАХ-ний анх батлагдсан төсөвт өртөг  болох 1,705,383 сая төгрөг нь 971,347 сая төгрөгөөр нэмэгдэж 2,676,730 сая төгрөг болсон,
2026 онд нийт 1319 ТАХ улсын төсөвт тусгагдсаны 449 ТАХ-ний анх батлагдсан төсөвт өртөг  болох 1,241,276 сая төгрөг нь 805,024 сая төгрөгөөр нэмэгдэж 2,046,300 сая төгрөг болж улсын төсвийн төсөлд тусгагджээ.
Гэтэл сүүлийн 3 жилд буюу 2024, 2025 оны улсын төсвөөр батлагдаж хэрэгжсэн, 2026 оны улсын төсвийн төсөлд тусгагдсан УТХО-аар санхүүжүүлэх ТАХ-ний давхардлыг арилгаж үзэхэд дараах байдалтай байна. Үүнд:
	
	Төсөвт өртгийн өөрчлөлтийн нийт дүн. сая.төгрөг

	Анхны төсөвт өртөг нь өөрчлөгдсөн ТАХ-ны он
	ТАХ-ний тоо
	Анхны Төсөвт өртөг
	Тайлант оны төсөв
	Зөрүү

	2024 он
	356 
	 2,077,862 
	    3,361,957 
	    1,284,095 

	2025 он
	71 
	491,076 
	        745,497 
	        254,421 

	2026 он
	95 
	524,850 
	        888,926 
	        364,076 

	Нийт 3 жилээр
	522 
	3,093,788 
	    4,996,380 
	    1,902,591 


Дээрх хүснэгтээс харахад сүүлийн 3 жилд УТХО-аар санхүүжүүлэхээр оруулсан ТАХ-нээс анх батлагдсан төсөвт өртөг нь нэмэгдсэн ТАХ-г ялгаж давхардлыг нь арилгаж үзэхэд нийт 522 ТАХ байгаагийн төсөвт өртөг нэмэгдсэн зөрүү нь 1.9 их наяд төгрөг буюу 960 хүүхдийн сургуулийг 100-г барих хэмжээний төсөв нэмэгдэж орж ирж улсын төсөвт дарамт учруулж байна.
Мөн Монгол Улсын 2026 оны нэгдсэн төсвийн төсөлд 2010 онд анх улсын төсөвт тусгагдаж санхүүжүүлж байсан ТАХ-ний төсөвт өртгийг өөрчлөн 475%-аар нэмэгдүүлж оруулж тусгасан жишээ ч байна.
Жишээ нь: Улаанбаатар, Баянзүрх дүүргийн спорт цогцолбор, 
· Хүчин чадал: 1000 суудал,
· ТЕЗ: Соёл, спорт, аялал жуулчлал, залуучуудын сайд 
· ТАХ-ний төрөл: Барилга, байгууламж
· Төслийн код: УТ2103100791
· Улсын төсөвт анх суусан он: 2010 он
· Дуусгах он: 2026 он
· Анхны төсөвт өртөг: 2,561.30 сая төгрөг
· Нэмэгдсэн төсөвт өртөг: 14,732.90 сая төгрөг
· Нэмэгдсэн төсөвт өртгийн зөрүү, хувь: 12,171.60 сая төгрөг, 475%-аар өссөн.

Энэ байдал засагдалгүй өнөөг хүрч улсын төсөвт их хэмжээний санхүүгийн дарамт үүсгэж байгаа асуудлыг ЗГ-ын түвшинд судлан санал, дүгнэлт гаргаж, арга хэмжээ авч ажиллахыг УИХ-аас чиглэл өгөх шаардлага үүссэн байна.
Хоёр.Тогтоолын төслийн зорилго, ерөнхий бүтэц, зохицуулах харилцаа, хамрах хүрээ
Тогтоолын төсөл нь дараах бүтэц, агуулгатай байна.
· Улсын төсвийн хөрөнгө оруулалтаар хэрэгжүүлж буй төсөл арга хэмжээний талаар арга хэмжээг авч хэрэгжүүлэхийг Монгол Улсын Засгийн газар даалгах заалт,
· Тухайн жилийн төсвийн тухай хуулиар улсын төсвийн хөрөнгө оруулалтаар санхүүжүүлэх төсөл арга хэмжээний санал авах, эрэмбэлэх, төсөл арга хэмжээнд тавигдах шаардлагыг хянах хүрээнд хууль тогтоомжийг хэрэгжүүлэх зорилгоор баталсан нийтээр дагаж мөрдөх эрх зүйн актад дүн шинжилгээ хийж, хууль тогтоомжийн нийцлийг хангах, давхардал, хийдэл, зөрчлийг арилгах чиглэлд зохион байгуулалтын арга хэмжээг авч, тухай бүр мэдээлж ажиллахыг Монгол Улсын Их Хурлын Төсвийн байнгын хороонд даалгах заалт,
· Энэ тогтоолын 2 дахь заалтад заасан дүн шинжилгээ хийхэд шаардлагатай мэдээллээр хангаж, туслалцаа үзүүлж ажиллахыг Монгол Улсын Засгийн газарт даалгах заалт,
· Тогтоолыг дагаж мөрдөх хугацаа тогтоох заалт гэсэн үндсэн бүтэц байна.
Тогтоолын төслийн “Улсын төсвийн хөрөнгө оруулалтаар хэрэгжүүлж буй төсөл арга хэмжээний талаар арга хэмжээг авч хэрэгжүүлэхийг Монгол Улсын Засгийн газар даалгах” 1-р заалт нь 5 дэд заалттай байх бөгөөд дараах агуулгыг тусгалаа.
Үүнд:
1/  Улсын төсвийн хөрөнгө оруулалтаар хэрэгжүүлэхээр төсвийн хуульд тусгаж санхүүжүүлсэн хэдий ч анх батлагдсан төсөвт өртөг нь хүрэлцэхгүй болсон, хугацаандаа ашиглалтад орохгүй зогссон төсөл арга хэмжээнүүдийн талаар судалж, ашиглалтад орохгүй зогссон шалтгаан, нийгэм, эдийн засагт үзүүлж буй сөрөг үр дагавар, улсын төсөвт үзүүлж буй ачаалал дарамт зэргийг тодорхой тайлан үзүүлэлтээр гарган 2026 оны 02 дугаар сарын 01-ний өдрийн дотор Улсын Их Хуралд ирүүлэх;
2/ Улсын төсвийн хөрөнгө оруулалтаар санхүүжүүлсэн хэдий ч дуусгалгүй зогсоосон, цаашид улсын төсвийн хөрөнгөөр гүйцээн санхүүжүүлэх шаардлагагүй гэж дүгнэсэн төсөл арга хэмжээг хувьчлах, дуудлага худалдаагаар худалдан борлуулах санал, дүгнэлтээ 2025 оны 03 дугаар сарын 01-ний өдрийн дотор Улсын Их Хуралд ирүүлэх;
3/ Улсын төсвийн хөрөнгө оруулалтаар санхүүжүүлж буй барилга байгууламж бүхий төсөл арга хэмжээ хугацаандаа орохгүй саатаж буй болон анх батлагдсан төсөвт өртөг нь өөрчлөгдөж байгаа шалтгааныг судлан, жил бүрийн улсын төсөвт дарамт үүсгэж буй шалтгааныг арилгах арга хэмжээ авах;
4/ Улсын төсвийн хөрөнгө оруулалтаар хэрэгжүүлэх төсөл арга хэмжээний санал авах, эрэмбэлэх, үнэлэх, төлөвлөх, батлах үйл явцын тоон мэдээллийг системчлэх, стандартчилах;
5/  Улсын төсвийн хөрөнгө оруулалтаар хэрэгжүүлэх төсөл арга хэмжээний төсвийн төлөвлөлт, Улсын Их Хурлаар баталсан, өөрчлөн баталсан болон төсвийн гүйцэтгэлийн тоон мэдээллийн нэгдсэн сан үүсгэн шийдвэр гаргагчид үйл ажиллагаандаа ашиглахад хялбаршуулах.
Гурав.Тогтоолын төсөл батлагдсаны дараа үүсэж болох нийгэм, эдийн засаг, хууль зүйн үр дагавар, тэдгээрийг шийдвэрлэх талаар авч хэрэгжүүлэх арга хэмжээний санал
Тогтоолын төсөл батлагдсанаар ЗГ-аас УТХО-аар санхүүжүүлсэн ч төсөвт өртөг нь нэмэгдсэн, зогссон, цаашид санхүүжүүлэхгүй зэрэг ТАХ-г нэг бүрчлэн судалж дүгнэлт гарган, улмаар гүйцээн санхүүжүүлэх, худалдан борлуулах, хувьчлах зэрэг байдлаар шийдвэрлэж 2026 оны төсвийн төслөөс өмнөх бүх асуудал дагуулсан ТАХ-г цэгцлэх ажил хийгдэнэ.
УИХ-ын тогтоол хэрэгжсэнээр дараах эерэг үр дүн бий болно гэж тооцож байна. Үүнд:
1. Өмнө олон жилийн өмнө УТХО-аар санхүүжүүлэхээр улсын төсөвт тусгагдсан ч өнөөдрийг хүртэл дуусгаж чадаагүй зогссон төслүүдийн асуудал шийдвэрлэгдсэн байна. Ингэснээр 2027 оны төсөвт нэмэлт санхүүжилт тусгах байдлаар нэг мөр эцэслэх боломж бүрдэнэ;
2. Цаашид улсын төсөвт Төсвийн тухай хуулийн 29 дүгээр зүйлийн 29.4-т “Хөрөнгө оруулалтын төсөвт техник, эдийн засгийн үндэслэл хийгдсэн, зураг төсвөө батлуулсан, хуульд заасан бусад зөвшөөрөл олгогдсон төсөл, арга хэмжээг тусгана.” гэж зааснаар ТЭЗҮ-гүй, батлагдсан зураг төсөвгүй ТАХ-г тусгахгүй байх нөхцөл бүрдэнэ.
3. УТХО-аар санхүүжүүлэх ТАХ-г төлөвлөх, санхүүжүүлэх, хянах, тайлагнах үйл явцад ашиглаж буй “цахим сан”-ийн мэдээллийг шийдвэр гаргах түвшинд буй УИХ-ын гишүүд улсын төсөв хэлэлцэн батлахдаа ашигладаг болж, мэдээллээр хангагдах боломж бүрдэнэ.
4. УТХО-аар хэрэгжүүлэх ТАХ-г төсвийн төсөлд тусгахдаа улсын хөгжлийн тухайн жилийн төлөвлөгөөнд туссан ТАХ-г л санхүүжүүлэх тусгадаг болох бөгөөд УИХ-ын гишүүдэд орон нутгаас ирж буй төслүүдийг төсвийн төсөлд тусгахаас илүүтэй улсын хөгжлийн тухайн жилийн төлөвлөгөөнд тусгахад илүүтэй анхаарч ажиллах нөхцөл бүрдэх болно гэж урьдчилан таамаглаж байна.
Дөрөв.Тогтоолын төсөл нь бусад хууль тогтоомжтой хэрхэн уялдах, уг тогтоолыг хэрэгжүүлэхтэй холбогдон цаашид шинээр боловсруулах буюу нэмэлт, өөрчлөлт оруулах, хүчингүй болгох хууль тогтоомжийн талаар
Тогтоолын төсөл нь Монгол Улсын Үндсэн хууль болон бусад хууль тогтоомжтой бүрэн нийцэж байгаа болно. Тогтоолын төсөлтэй холбогдуулан бусад хууль тогтоомжид нэмэлт, өөрчлөлт оруулах шаардлагагүй. Тогтоолын төсөл нь Төсвийн тухай хуулийн 29 дүгээр зүйл болох Хөрөнгө оруулалтын төсөвлөлтийн хэрэгжилтийг хангахад чиглэгдэх болно.


---oOo---
